
Boshlangʻich ta’lim metodikasi kafedrasi oʻqituvchisi 

 

Maqolada matematika darslarida mustaqil ishlarni tashkil etish yoʻllari haqida fikr 

yuritilgan. Bunda boshlangʻich sinf oʻqituvchisi bolalarni fikrlashga oʻrgatishi, ularning bilish 

ehtiyojlarini rivojlantirishning samarali usullari qayd etilgan.  

Mustaqil ish – oʻquvchilarning bilish faoliyatini faollashtiruvchi vositadir. Mustaqil ish 

katta ta’lim-tarbiyaviy ahamiyatga ega. U oʻquvchilarda ta’lim jarayonida mustahkam va 

ongli bilim olishni, mahorat va malakaning shakllanishini, oʻzlashtirilgan bilimlardan 

foydalanishni, oʻzgargan sharoitlarda mahorat va malakalarni qoʻllashni, bilim orttirish 

qobiliyatini (kuzatuvchanlik, harakatchanlik, mantiqiy fikrlash, sinfiy faollik va hokazo) 

rivojlanishini, aqliy va jismoniy mehnat madaniyatiga koʻnikishini, kelgusida mustaqil bilim 

olish bilan samarali shugʻullanishni faollashtiradi.  

Oʻquvchilarning mustaqil ishlarini turli olimlar turlicha talqin qilishadi. Ayrimlar uni 

oʻqitish metodi sifatida qarashsa, ba’zilari oʻqitish vositasi, shuningdek oʻqitishni tashkil 

etish shakli sifatida talqin qilishadi. Zero, oʻqituvchi va oʻquvchilarning birgalikdagi 

faolligidan kelib chiqib uni oʻqitish metodi sifatida, oʻquv jarayonini tashkil etish nuqtai 

nazarida oʻqitishni tashkil etish shakli koʻrinishida, oʻquvchi oʻquv-biluv faoliyatini 

faollashtirish jihatidan uni oʻqitish vositasi sifatida oʻrganish mumkin. 

Mustaqil ishni turli olimlar turlicha talqin qilishar ekan, unga turlicha ta’riflar 

keltirilgan. Shular ichidan pedagog olim B.P.Esipovning mustaqil ishga bergan ta’rifini 

kengroq deb qarash mumkin. Ushbu olim mustaqil ishga quyidagicha ta’rif beradi: 

“Oʻquvchilarning mustaqil ishi – bu oʻqituvchining bevosita ishtirokisiz, ammo 

oʻqituvchining topshirigʻi boʻyicha bajariladigan mehnatdir. Bunda oʻquvchilar oʻz kuchini 

sarflab, u yoki bu shaklda aqliy yoki jismoniy ( yoki: birgalikda ) harakat natijasini koʻrsatgan 

holda maqsadga erishishga ongli ravishda intiladilar” 

Boshlangʻich ta’lim nazariyasida kichik yoshdagi oʻquvchilarning mustaqil ishlarini 

tashkil etish yuzasidan juda koʻp tadqiqot ishlari olib borilgan. Ammo oʻquvchi mustaqil ishi 

tushunchasining maqsadi va mohiyati, uni tashkil etish usuliyotining barcha qirralari ochib 

berilmagan. 

Kuzatish va tajribalar shuni koʻrsatadiki, koʻpchilik boshlangʻich sinf oʻqituvchilari 

oʻquvchilarning mustaqil ishlarini oʻzlashtirilgan bilimlarni qayta yodga keltirish, amaliy 

koʻnikmalarni mustahkamlashga qaratadilar. Oʻquvchilarning ijodiy faoliyatlarini 

faollashtirishga qaratilgan oʻquv topshiriqlaridan ham foydalanishmoqda. Har bir 

yechiladigan ijodiy mazmundagi misol va masala zamirida oʻquvchining mustaqil ishlash, 

ijodiy faoliyati boʻladi. 

Didaktikaga oid adabiyotlarda mustaqil ishlarning turlari keltirilgan. Bular: 

1) didaktik maqsadga koʻra beriladigan mustaqil ishlar maqsadlar oʻquvchilarning 

yangi materialni oʻzlashtirishlariga, yoki malaka va koʻnikmalarni mustahkamlashga, 

oʻquvchi bilim, malaka va koʻnikmalarini koʻpaytirish va takomillashtirishga qaratilgan 

boʻlishi mumkin. Amaliyotda koʻpincha oʻqituvchi oʻquvchilarning mavjud bilim, malaka va 

koʻnikmalarini mustahkamlashga qaratilgan mustaqil ishlaridan koʻp foydalanadilar. Ammo 

shuni ta'kidlash joizki, yangi materialni oʻzlashtirishga qaratilgan mustaqil ishlar oʻquvchi 

ijodkorligini oshirishga xizmat qiladi. Masalan, 1000 ichida uch xonali sonlarni yozma 

qoʻshish va ayirish bilan oʻquvchilar tanishayotgan davrda, oʻquvchilarning 100 ichida 2 

xonali sonlarni yozma qoʻshish va ayirishga doir bilim, koʻnikma va malakalariga tayangan 

holda oʻquvchilarning mustaqil ishlarini tashkil etish, 3 xonali sonlarni yozma qoʻshish va 

ayirish yoʻli toʻgʻrisidagi bilimlarni oʻzlashtirishlari mumkin. Yangi bilimlarni oʻzlashtirish 

boʻyicha mustaqil ishlarni shunday tashkil etish va uni nazorat qilish kerakki, mustaqil ishni 

barcha oʻquvchilar faol ishtirok etib bajarishsin, va yangi material barcha oʻquvchilar 

tomonidan oʻzlashtirib olinsin.  

2) oʻquvchilar mustaqil ishlayotgan material boʻyicha: darslik bilan, didaktik material 

bilan, bosma asosli daftar bilan, tarqatma materiallar bilan. 

3) oʻquvchilardan talab qilinadigan faoliyat xarakteri boʻyicha: Masalan, mazmuniga 

qarab, yoki biror qoidasini formula boʻyicha beriladigan mustaqil ishlar. 

4) Oʻquvchi oʻquv faoliyatini tashkil etish shakli boʻyicha: umumsinf mustaqil ishlar, 

guruhdagi mustaqil ishlar va yangi tartibdagi mustaqil ishlar 

Oʻquvchi oʻquv-biluv faoliyatini tashkil etishga qarab, mustaqil ishlarni qayta 

xotirlashga qaratilgan mustaqil ishlar va ijodiy mustaqil ishlarga ajratish mumkin. Bulardan 

birinchisi oʻquvchi xotirasiga qaratilgan mustaqil ish boʻlib, bilim, malaka va koʻnikmalarni 

mustahkamlashga yoʻnaltirilgan boʻladi. Ijodiy mustaqil ishlar oʻquvchi tafakkuriga 

yoʻnaltirilgan ishdir. Bunday mustaqil ishlarni bajara turib, oʻquvchida ijodiy faoliyat oʻsadi, 

mustaqil fikrlash, mulohaza yuritish koʻnikmasi tarkib topadi. Oʻquvchilar tomonidan 

mustaqil masala, misollar tuzish va uni oʻqittirishga doir topshiriqlar, turli xildagi figuralarni 

tuzish, masalalarni turli usullarda yechish, yechimlar ichidan ratsional yechish usulini 

tanlash kabi topshiriqlar ijodiy mustaqil ishlar sirasiga kiradi.  

Mustaqil ishlarni tashkil qilish va uni nazorat qilish yuzasidan boʻlajak boshlangʻich 

sinf oʻquvchilari quyidagilarga rioya qilishi kerak:  

- oʻzlashtiriladigan materialning oʻquvchilar tomonidan qay tarzda mustaqil 

oʻrganilishini oldindan rejalashtirish; 

- sinf oʻquvchilarining oʻ zlashtirish darajasini inobatga olish; 

- oʻquvchilarga beriladigan mustaqil oʻquv topshiriqlarining hajmi, murakkabligi, 

qiyinlik darajasiga etibor berish; 

- mustaqil ishlarni bajarishda oʻquvchilarning ijodiy yondashuvini ta'minlash; 

- matematika oʻqitishda tabaqalashtirilgan mustaqil ishlarni tashkil etish va uni 

nazorat qilish;  

- oʻquvchilarga beriladigan mustaqil ishni tashkil etish vaqtini, davomiyligini fniqlash; 

- oʻquvchilar tomonidan bajarilgan mustaqil ish natijalarini nazorat qilish va 

baholashning ratsional usullaridan foydalanish. 

Toʻgʻri va ratsional tashkil qilingan mustaqil ishlar oʻquvchilarning mustaqil fikr 

yuritish koʻnikmasini shakllantirishga, oʻquvchining ijodiy tafakkuri rivojiga xizmat qiladi. 

